
editorial
Hai anos que entre a xente interesada 
en estudar a música dos diferentes 
pobos se puxo de moda unha palabra: 
transculturación. Este termo define as 
influenzas que van recibindo as músi-
cas como consecuencia do seu con-
tacto con outras, un fenómeno de total 
actualidade moi ligado á globalización, 
pero que sempre existiu. Consiste na 
asimilación, por parte dunha cultura 
musical dada, de xeitos, instrumentos, 
melodías, etc., alleos, e ten unha ca-
racterística notable: o que se asimila é 
reformado, reelaborado polos músicos 
para adaptalo á cultura que o recibe, 
de xeito que esta se enriquece.

Isto non é nada novo para a música tra-
dicional galega, leva sucedendo desde 
hai miles de anos. Por que a transcul-
turación enriquece? Pois moi sinxelo, 
porque é o pobo o que, en conxunto, 
asimila e reelabora as influenzas forá-
neas e fainas súas, transformándoas 
ata adaptalas ao seu propio sentir e 
xeito de entender a música.

Cousa ben diferente sucede cando 
non é o pobo, senón alguén en parti-
cular quen decide asimilar unha parte 
dunha cultura allea seguindo só o seu 
criterio. Iso está a suceder na nosa 
terra. Deste xeito, un modelo de ban-
da de gaitas escocesa, con percusión 
escocesa, estética musical escocesa 
e gaitas de fol con forma escocesa 
implantouse primeiramente na escola 
de gaitas da Deputación de Ourense. 
Logo, cun grande apoio económico pú-
blico, este modelo foise expandindo a 
toda esta provincia, pasando despois á 
de Pontevedra.

Máis tarde, esta tendenza escocesa 
invadiu Portugal e tamén Asturias. 
O triste é que a maioría dos músicos 
tradicionais e de folk desta nosa Gali-
cia rexeitan este modelo, pois en nada 
enriquece a nosa cultura, senón máis 
ben ao contrario. Este modelo supón 
a destrución da nosa cultura, daquela 
que nos identifica como galegos, e a 
súa substitución por modelos alleos 
coma o castelán ou o escocés. Imos ao 
revés do resto das culturas, señores 
do Goberno: elas tentan integrarse no 
mundo aproveitando as súas caracte-
rísticas diferenciais para distinguirse 
e facerse notar, vostedes tentan di-
luírnos no mundo acabando con todo 
o que temos de orixinal.

A AGG CELEBRARÁ A SÚA ASEMBLEA XERAL ORDINARIA 
O 27 DE XUÑO NO MUSEO DO POBO GALEGO

A partir de agora, a Asociación de Gaiteiros Galegos rea-
lizará os envíos de información a través do correo elec-
trónico. Se desexas seguir recibindo a información por 
correo postal, comunícanolo no tel./fax 986.84.70.74, ou 
envíanos unha carta ao seguinte enderezo:

Asociación de Gaiteiros Galegos
Rúa Alfonso XIII, 7, oficina 8
36002. Pontevedra

Por outra banda, se aínda non contamos co teu enderezo 
electrónico na nosa base de datos, e queres empezar a re-
cibir a información a través del, agradecémosche que nos 
envíes os teus datos  a  secretaria@gaiteirosgalegos.com

A asemblea xeral ordinaria 
da Asociación de Gaiteiros 
Galegos terá lugar o vin-

deiro 27 de xuño, domingo, ás 
11:00 en primeira convocatoria, 
e ás 11:30 en segunda convoca-
toria. Este ano a reunión levarase 
a cabo no auditorio do Museo 
do Pobo Galego, situado en San 
Domingos de Bonaval, en San-
tiago de Compostela. 

Un dos puntos contemplados 
na orde do día (o 2º) é o resu-
mo do traballo levado a cabo 
pola asociación durante o ano 
2009, do que pode verse un 
resumo na páxina 2 deste bo-
letín. Actividades coma, por 
exemplo, a edición do Trece 
Lúas, unha obra multimedia 
(CD, libro e DVD) de vocación 
didáctica que se suma a publi-
cacións anteriores nesta mes-
ma liña. 

Houbo actividades novidosas, 
coma as Xornadas de Baile 
Tradicional, cuxa primeira edi-
ción se celebrou en Santiago de 
Compostela no mes de marzo. 
Outras xa son habituais no ca-
lendario anual, coma o Xantar 
Gaiteiro (este ano, en Ourense) 
ou o Seminario sobre palletas e 
pallóns de Melide, citas que tive-
ron lugar en abril.

A AGG mantivo ademais un con-
venio coa Vicepresidencia de 
Igualdade e Benestar, polo que 
se garantiu a presenza da mú-
sica tradicional nos actos insti-
tucionais organizados por este 
departamento autonómico. 

Tamén colaborou coa S.A. de 
Xestión do Xacobeo no festival 
Vai de Camiño, levando forma-
cións tradicionais galegas a dife-
rentes concellos do país. O novo 
goberno da Xunta recortou en 
2/3 o orzamento previsto polo 
executivo anterior para este ca-
pítulo, o que reflicte o pequeno 
espazo que ten a música tradi-
cional de base neste tipo de pro-
gramacións.

Mención aparte merece o segun-
do ano de vida da Tradescola, 
sobre o que incluímos un resumo 
na páxina 4 deste boletín.

1.  Lectura e aprobación, se 
procede, das actas ante-
riores.

2.  Informe das actividades 
realizadas no ano 2009.

3.  Planificación de actividades 
para o ano 2010.

4.  Aprobación do estado de 
contas do ano 2009.

5. Rogos e preguntas.
6. Varios.

ORDE DO DÍA

INFORMACIÓN PARA OS ASOCIADOS

I Xornadas de Baile Tradicional, celebradas en Santiago de Compostela



TRECE LÚAS
Logo da publicación dos tra-
ballos O Quiquiriquí e PeloGa-
to24, no inicio do ano 2009 a 
AGG edita o Trece Lúas, unha 
obra que inclúe CD, DVD e libro 
baseada nos traballos e tradi-
cións asociados aos 12 meses 
do ano. No traballo xuntáronse 
voces infantís con intérpretes de 
gran prestixio.

I XORNADAS DE BAILE 
TRADICIONAL
No mes de marzo leváronse 
a cabo as I Xornadas de Baile 
Tradicional, organizadas pola 
Asociación de Gaiteiros Gale-
gos cunha grande afluencia de 
público. O centro sociocultural 
do Castiñeiriño, en Santiago de 
Compostela, acolleu as activi-
dades programadas para este 
evento, ao que asistiron máis de 
70 persoas. Houbo unha confe-
rencia e clases prácticas sobre 
a preparación do corpo para o 
baile, a muiñeira, a xota e o aga-
rrado.

XANTAR GAITEIRO
En abril organizouse a XIV edición 
do Xantar Gaiteiro, neste caso na  
cidade de Ourense. Na xornada 
déronse cita numerosos músicos 
tradicionais chegados de distin-
tas zonas de Galicia, sen outra fi-
nalidade ca pasar un día agrada-
ble en compaña dos que gostan 
da música tradicional. 

SEMINARIO SOBRE 
PALLETAS E PALLÓNS
O 25 de abril celebrouse no edi-
ficio multiusos de Melide a IV 
edición do Seminario sobre pa-
lletas e pallóns para gaita galega.  
Pablo Carpintero e Xoán Ramón 
Marín foron os encargados de re-
latar detalles sobre palletas anti-
gas e metodoloxía de construción 
de palletas, respectivamente.  
Pola tarde puxéronse en prácti-
ca os coñecementos adquiridos 
nun obradoiro sobre a constru-
ción de palletas e pallóns, con-
ducido por Alexandre Cadarso. 
Tamén se presentou o libro O 
berce das palletas, de Xoán Ra-
món Marín, editado pola AGG. 

VAI DE CAMIÑO
Vai de Camiño, o festival de arte e 
cultura organizado polo Xacobeo 
no Camiño de Santiago, contou 
coa presenza da música tradicio-
nal da man da Asociación de Gai-
teiros Galegos. Programáronse 22 
actividades en diferentes concellos 
con diversas formacións tradicio-
nais galegas: cuartetos, murgas, 
requinteiros ou grupos de baile. 

X EDICIÓN DO MEMORIAL 
RICARDO PORTELA
O Concello de Pontevedra, en 
colaboración coa AGG, organi-
zou o X Memorial Ricardo Portela 
os días 11 e 12 de xullo. Unha 
mostra de artesáns de música 
tradicional permaneceu aberta 
na Praza de Ourense durante os 
dous días. O 11 de xullo tivo lu-
gar o concurso do Memorial na 
Praza da Peregrina.

AGG NO FESTIGAL
Por segundo ano consecutivo, 
a AGG organizou unha mostra 
de cultura tradicional dentro do 
programa de actividades do Fes-
tigal, celebrado en Santiago de 
Compostela os días 24 e 25 de 
xullo. Os visitantes puideron asis-
tir a actuacións e ver mostras de 
instrumentos e xoguetes tradi-
cionais. Ademais organizáronse 
distintos obradoiros.

MOSTRA DE INSTRUMENTOS 
DE MÚSICA DE PARDIÑAS
Os días 1 e 2 de agosto cele-
brouse en Pardiñas (Guitiriz), en 
paralelo ao Festival, a XVI Mostra 
de Instrumentos de Música Tra-
dicional, organizada pola AGG. 
Participaron 20 artesáns e ade-
mais houbo actuacións e obra-
doiros. 

IV CONGRESO DE 
ENSINANTES DE MÚSICA 
TRADICIONAL GALEGA
A IV edición do Congreso de En-
sinantes de Música Tradicional 
Galega contou co patrocinio da 
vicepresidencia primeira da De-
putación de Lugo e a AS-PG e 
a colaboración de CIG Ensino. 
Desenvolveuse durante os días 
30 e 31 de outubro e 1 de nov-
embro no auditorio da Facultade 
de Veterinaria da cidade de Lugo. 
Os asistentes puideron acceder a 
coñecementos e recursos para o 
ensino da música tradicional nos 
diferentes eidos educativos.

COLABORACIÓN NA 
MOSTRA DO PATRIMONIO 
CULTURAL INMATERIAL
A Asociación de Gaiteiros Gale-
gos, o Concello de Ourense e os 
demais participantes no Proxecto 
Ronsel organizaron a Mostra de 
Patrimonio Cultural Inmaterial na 
cidade de Ourense. Esta mostra 
pretende reflectir a diversidade 
patrimonial inmaterial, represen-
tando toda a súa riqueza e amo-
sando como os coñecementos 
tradicionais se poden adaptar á 
vida na sociedade actual e xerar 
expresións de alto valor estético, 
funcional e económico.

 
MOSTRA DE CUARTETOS DE 
MARÍN
Despois de varias edicións cola-
borando coa asociación cultural 
Picuiña na Mostra de Cuartetos 
de Marín, a Asociación de Gaitei-
ros Galegos púxose por terceiro 
ano consecutivo á fronte da or-
ganización, na que foi a sexta 
convocatoria deste evento. 

RESUMO DUN ANO ATEIGADO DE ACTIVIDADES

Galería de música tradicional da AGG no Festigal

O Xantar Gaiteiro do 2009 celebrouse en Ourense



Poderiamos sintentizar en 
varios eixes fundamentais 
a intensa biografía de Hen-

rique Otero, nacido en Lavadores 
(Vigo) en 1930.

Primeiramente, o seu inicio nas 
Escolas Nieto (1940), onde des-
cobre o seu talento musical. Seis 
anos máis tarde pasa a formar 
parte da Banda Municipal de 
Vigo. No ano 1950 coñece o gai-
teiro lugués Antonio Martínez no 
centro galego de Madrid, cidade 
na que se atopaba facendo o ser-
vizo militar.

Será no ano 1959 
cando se funda o 
grupo Os Cru-
ceiros, con Xe-
sús Portela, co 
que Henrique 
gravará catro 
sinxelos e un 
LP que acada-
rán unha gran 
popularidade por 
toda Galicia. Outro 
feito crucial vai ser 
cando lle confían unha 
aula experimental de gaita no 
Conservatorio de Vigo (1971), e 
baixo o seu maxisterio son reco-
ñecidos por primeira vez na his-
toria estudos oficiais de gaita ga-
lega polo MEC (1977). Publicará 
ademais un dos poucos métodos 
de gaita existentes, e o primeiro 
feito por un gaiteiro: Leccións de 
gaita (1978).

Paralelamente a estes feitos está 
a súa inxente actividade como 
compositor de música para gaita 
solista, dúos e a máis voces, así 
como gaita con outros instrumen-
tos ou voz, sendo máis de 200 
obras as catalogadas na actua-
lidade e que xa forman parte in-
eludible do patrimonio da cultura 
musical galega. Obras que son 
gravadas por multitude de grupos 
como Noitarenga ou Treixadura, 
entre outros moitos.

Polo maxisterio de Henrique Ote-
ro pasamos moitos dos que 

nos dedicamos de pro-
fesión ou afección 

á música galega. 
Moitos dos pro-
fesores de gaita 
dos conser-
vatorios foron 
os seus discí-
pulos, e son 
tamén moitos 

os artistas gai-
teiros que lle 

deben algo a Hen-
rique Otero, sendo o 

máximo exemplo actual 
o propio Carlos Núñez. Póde-
se asegurar sen dúbida que o 
mestre Otero é o representante 
dunha escola gaitística galega 
que tentou dignificar este instru-
mento cando os tempos non eran 
tan propicios coma agora e que 
conseguiu manter viva o mellor da 
tradición para mesturala por vez 

primeira cunha nova pedagoxía e 
con formulacións metodolóxicas 
correspondentes aos novos tem-
pos que estamos a vivir.

Henrique Otero é un home espe-
cial: ten carisma, ten madeira de 
mestre, é auténtico e así 
se amosa a todos. Se-
guramente non na-
ceu para político,  
porque di o que 
pensa sen cavilar 
se vai quedar me-
llor ou peor por 
iso. Ao lado deste 
carácter forte po-
demos comprobar 
cómo, no que se refire 
á gaita, se canaliza o me-
llor da súa sensibilidade : poeta 
de música e letra, amante do son 
da gaita, do seu mundo, amigo 

dos que aceptan a súa auten-
ticidade, dos que valoran a 

súa arte. 

Compositor vocacio-
nal, galego onde os 

houber. Personifica 
a historia máis 
recente que par-
te dun país des-
truído pola gue-
rra,  que el vive 
de neno con 
medo e malos 

recordos. Logo, no renacer duro 
do mundo da gaita, representa o 
gaiteiro músico que formará a 
toda unha xeración que agora en-
che de ledicia os escenarios de 
todo o mundo. Sen coñecer a 
Henrique Otero estariamos igno-

rando as raíces do mundo 
da gaita nunha boa par-

te de Galicia. Henri-
que é un dos pais 
que nos deixan se-
guir sendo fillos da 
tradición. Que nos 
deixan sentir que 
somos elos dunha 

cultura que non 
precisa de fotoco-

pias alleas para os que 
son galegos por algo máis 

que falar un idioma.

A recente concesión da medalla 
Constantino Bellón e a grava-
ción dun disco monográfico son 
un xusto recoñecemento a esta 
traxectoria tan intensa e fructífe-
ra para a cultura galega e unha 
oportunidade única para os que 
aínda descoñecían a verdadeira 
dimensión artística e cultural do 
Gaiteiro do Fragoso.

Xaime Estévez Vila 
Texto para a edición do disco mo-
nográfico do Gaiteiro do Fragoso. 
Boa Récords, 2001.

HENRIQUE OTERO COVELO, O GAITEIRO DO FRAGOSO, HOMENAXEADO 
NO SEU 80º ANIVERSARIO NO CONSERVATORIO DE MÚSICA DE VIGO
Henrique Otero Covelo, O Gaiteiro do Fragoso, como a el mesmo lle 
gustaría que o lembrasen, é un personaxe clave para comprender e 
coñecer boa parte do mundo da gaita en Galicia, en particular en Vigo 
e a súa comarca. Hoxe en día é o mellor expoñente da tradición gai-
tística galega, figura de transición entre o gaiteiro rural tradicional 
e o gaiteiro urbano, pero tamén entre o gaiteiro de oído tradicional e 
o gaiteiro músico actual. Méritos sobrados para unha homenaxe: no 
auditorio do Conservatorio Superior de Música de Vigo, o sábado 19 
de xuño.

Moitos dos 
profesores de gaita 

dos conservatorios foron 
os seus discípulos, e son 
tamén moitos os artistas 

gaiteiros que lle deben algo 
a Henrique Otero, sendo o 
máximo exemplo actual o 

propio Carlos Núñez
Baixo o 

seu maxisterio 
son recoñecidos por 

primeira vez na historia 
estudos oficiais de 
gaita galega polo 

MEC, en 1977



ACTIVIDADES NAS COMARCAS

A maiores das clases impar-
tidas na cidade de Lugo, a 
Tradescola realizou activi-

dades en distintas comarcas da 
provincia, como cursiños mono-
gráficos, concertos didácticos  e 
outras relacionadas coa difusión 
da cultura tradicional, coa fina-
lidade de achegar este coñece-
mento e propiciar a súa difusión 
na sociedade actual.

O obxectivo é ofrecer formación a 
todas as persoas interesadas na 
música tradicional e poder cola-
borar con asociacións de toda a 
provincia, a través da realización 
doutras actividades relacionadas 
co ensino da música e baile tra-
dicionais.

Así, en Monforte de Lemos cele-
bráronse xornadas didácticas de-
dicadas á percusión tradicional, 
a zanfona e os cantos de cego. 
Ribadeo acolleu xornadas de 
baile e canto tradicional. En Mon-
doñedo houbo xornadas de gaita 
e en Vilalba, de acordeón. Ade-
mais, uns 600 escolares asistiron 
a concertos didácticos de música 
tradicional nos que os mestres da 
Tradescola amosaron os instru-
mentos e o xeito de tocalos, os 
cantos, as coplas e outras tradi-
cións da nosa cultura.

TRAXES TRADICIONAIS

Outra actividade importante 
realizada pola Tradesco-
la foi unha exposición de 

traxes tradicionais, na que un to-
tal de 20 traxes da colección de 
Alberto Golpe (pezas antigas e 
reproducións) foron exhibidos e 
permitiron coñecer a diversidade 
do traxe tradicional galego e a 
súa riqueza etnográfica. 

A maiores tivo lugar unha char-
la coloquio onde Alberto Golpe 
explicou aos asistentes a orixe e 
evolución histórica de cada unha 
das prendas e dos seus comple-
mentos, así como dos seus ma-
teriais en función dos labores típi-
cos, dos costumes e da tradición 
ou condicións socioeconómicas 
de cada zona. 

FIN DE CURSO

O vindeiro día 29 de xuño, 
a partir das oito da tarde, 
celebrarase no Centro 

Lug II o concerto de fin de curso 
da Tradescola, no que actuarán 
alumnos e profesores do centro. 
Deste xeito, a escola de músi-
ca tradicional xestionada pola 
Asociación de Gaiteiros Galegos 
remata as clases de zanfona, 
acordeón, baile tradicional, canto 
e pandeireta, técnica vocal, per-
cusión, requinta e linguaxe musi-
cal que se impartiron durante este 
curso.

 Posteriormente, ás dez da noite, 
realizarase unha cea-festa á que 
asistirán o alumnado, docentes e 
convidados.

UN POSITIVO SEGUNDO ANO DE 
VIDA DA TRADESCOLA

A Tradescola, a escola de música tradicional xestionada pola 
Asociación de Gaiteiros Galegos na cidade de Lugo, remata o 
seu segundo ano de vida cun balanzo moi positivo.

A Tradescola contou durante este curso con 200 alumnos matri-
culados. No seu equipo docente estiveron 11 mestres, que im-
partiron as aulas de zanfona, acordeón, baile tradicional, canto e 
pandeireta, técnica vocal, percusión, requinta e linguaxe musical.

Os mestres e mestras implicados no segundo curso deste 
proxecto educativo foron Bruno Villamor, Emilio Mesías, Luis 
Correa “Caruncho”, Xerardo Quintela, Montse Rivera, Pedro Da-
vid Lamas, Uxia Cribeiro, Xela Conde, Adriana Villaverde, Begoña 
Lorenzo e Xose Lois Romero Cajigal. 

Para a reserva de praza para 
o curso 2010-2011 ou para 
obter máis información, os in-
teresados pódense dirixir á 
Tradescola, situada no Com-
plexo Residencial Xuvenil Lug 
II (Rúa Pintor Corredoira, 4, 
Lugo), chamar ao teléfono 
982.22.99.66 ou enviar un mail 
a tradescola@gaiteirosgalegos.com

Na escola poden inscribirse 
persoas de tódalas idades (os 
nenos, a partir de 7 anos), en 
niveles de iniciación ou perfec-
cionamento. Cabe mencionar 
que máis de 100 alumnos reser-
varon xa a praza para o vindeiro 
curso, e o período de reserva 
aínda continúa aberto.

RESERVA DE PRAZA

Concerto didáctico de profesores da Tradescola, no Auditorio de Vilalba

Exposición de traxes tradicionais da colección de Alberto Golpe

Festa de fin de curso do ano pasado


